
Situacija  se  mora  rješavati
direktno

U  obraćanju  članovima  Vijeća  sigurnosti  UN-a  kasno  jučer,
visoki predstavnik Valentin Inzko uporedio je učinak vlasti u
Bosni i Hercegovini u pogledu rješavanja ozbiljnih izazova ove
zemlje u protekle četiri godine i impresivan odgovor običnih
građana u reakciji na razorne poplave.

“Stranke, zvaničnici i institucije koje upravljaju zemljom na
raznim nivoima nisu odgovorile na probleme u protekle četiri
godine istom spontanom urgentnošću i kreativnošću kojima su
obični  građani  odgovorili  na  poplave.  I  zato  je  Bosna  i
Hercegovina na silaznoj putanji još od 2006. godine”, rekao je
visoki predstavnik Inzko.

Nakon završetka sedmih postratnih izbora, on je pozvao nove
vlade  da  hitno  počnu  rješavati  ozbiljne  socio-ekonomske
probleme ove zemlje, da se posvete vladavini zakona i borbi
protiv korupcije, te da realiziraju potrebne reforme kako bi
se deblokirao napredak prema Evropskoj uniji i NATO-u.

Konstatirajući da nam “početak novog mandata nudi priliku za
novi početak”, visoki predstavnik je upozorio da se “situacija
mora rješavati direktno… Mora doći do fundamentalne promjene –
interesi ove zemlje i njenih građana moraju se staviti ispred
interesa  privilegirane  političke  klase.  Njemačko-britanska
inicijativa nudi dobru platformu za novi početak. Mi dajemo
punu podršku ovoj inicijativi i nadamo se da će bh. političari
iskoristiti priliku”.

Visoki predstavnik također je jasno osudio stalne pozive na
referendum o otcjepljenju koji dolaze od nekih političara,
podvukavši jasno da su takve riječi samo gubljenje vremena,
jer Dejtonski mirovni sporazum ne dozvoljava entitetima da se
otcijepe.

“Užasnut  sam  činjenicom  da  neki  lideri  i  dalje  vrijeđaju
inteligenciju vlastitih građana, u uvjerenju da će priča o
otcjepljenju, podjelama i mržnji sakriti njihovu nesposobnost
da stvore bolji život za građane”, rekao je Inzko.

U zaključku obraćanja, on je podvukao stalno opredjeljenje
međunarodne  zajednice  prema  funkcionalnoj  i  prosperitetnoj
zemlji, te prema ljudima i političkim snagama u državi koje su
voljne podržati ovu viziju.

“Oni političari i ljudi koji sa iskrenim namjerama žele raditi
zajedno kako bi zemlja krenula naprijed imat će našu punu i
aktivnu  podršku”,  rekao  je  visoki  predstavnik  Inzko,
zaključivši da “budućnost nije u podjelama među ljudima. Ona
je u zajedništvu”. 

Kliknite  ovdje  za  kompletan  tekst  obraćanja  visokog
predstavnika  pred  Vijećem  sigurnosti  UN-a.

